
Hættumat vegna náttúruhamfara – ágrip erindis
Árið 1987 lýsti allsherjarþing Sameinuðu Þjóðanna yfir því að áratugurinn 1990 til 1999 yrði helgaður baráttunni við óblíð náttúruöfl („International Decade for Natural Disaster Reduction“) og leitað yrði leiða til að draga úr tjóni af völdum náttúruhamfara. Alþjóðaveðurfræðistofnunin (WMO) var frá upphafi í forystu varðandi skipulag og framkvæmd átaksins og skilgreindi þá m.a. hlutverkefni sem hlaut nafnið „heildstætt hættumat“ („A comprehensive approach to risk assessment“). Meginmarkmið þess var að auka skilvirkni aðgerða gegn manntjóni og efnahagslegum skaða af völdum náttúru-hamfara. Eftir að hamfaraáratugnum lauk hefur vinna á vegum WMO og Sameinuðu þjóðanna haldið áfram undir merkjum átaks sem nefnist „International Strategy for Disaster Reduction” eða Alþjóða-áætlun um lágmörkun áhrifa náttúruhamfara, skammstafað ISDR. 
Ástæða er til að ætla að rammi sem skilgreindur var í áðurnefndri skýrslu WMO og ISDR hefur þróað áfram eigi vel við flestar ógnir náttúrufars hér á landi sem og mannrænan háska af ýmsu tagi. Vinna Veðurstofunnar að snjóflóðamálum hefur fallið mjög vel að þessum ramma og æskilegt er að reynsla sú sem þar hefur skapast nýtist varðandi úrlausn ámóta viðfangsefna, en þau eru mörg. Þó ýmsar stofnanir og aðilar hafi unnið mjög gagnlegt starf varðandi náttúruvá, hefur skort á samhæfingu þeirrar vinnu og í flestum tilvikum vantar nokkuð upp á að ramma WMO sé fylgt. 
Hættumat byggir á þremur höfuðþáttum, greiningu á ógninni sjálfri (hazard potential), greiningu á næmi þess sem mögulega verður fyrir henni (vulnerability) og áhættuviðmiði, þ.e. hversu mikil áhættan þarf að vera til að ástæða sé til mótvægisaðgerða eða sérstaks viðbúnaðar. Ekkert hættumat er án áhættuviðmiða en ákvörðun þeirra er ekki alltaf einföld. 

ISDR hefur sett fram eins konar gátlista um atriði sem fara þarf í gegnum, verði niðurstaða hættumatsferlis sú að viðbragða sé þörf varðandi vá. Fjallað er lítillega um þennan gátlista. Sömuleiðis hefur verið settur fram ámóta listi fyrir greiningu tjónnæmis. 

Við mat á ofanflóðahættu og framkvæmd aðgerða gegn henni hefur flestum þáttum ramma og gátlista verið fylgt. Athyglisvert er að bera ofanflóðamálið að listanum lið fyrir lið. Sömuleiðis er auðvelt að bera umræður hér á landi um annan háska saman við þessi hjálpartæki. Á listum ISDR eru fjölmargar ógnir sem þarf að horfast í augu við hérlendis og er vonandi að við berum gæfu til að halda umræðum í einhverjum viðráðanlegum farvegi varðandi meðhöndlun þeirra. 

Það sem ekki má gleymast í hættumatsvinnu:

· Greining á (tjón)næmi er nauðsynleg 
· Áhættuviðmiða er alltaf þörf 
· Viðbragðsábenda er þörf – sérstaklega ef um skyndilega atburði er að ræða

· Mótvægisaðgerðir – sérstaklega ef atburðir eru mjög dýrir eða hættulegir

· Laga-, stofnana- og reglugerðarammi þarf alltaf að vera fyrir hendi
· Tryggingaþörf þarf að greina
